
ANNOTATSIYA 

Ilmiy bashorat insoniyatning kelajakni oldindan bilishga, tasavvur qilishga va uni 
boshqarishga intilishlarini ifoda etuvchi bilim shaklidir. Bu tushuncha, o‘z mazmun-mohiyatiga 
ko‘ra, inson tafakkurining keng qamrovli, murakkab va ko‘p qirrali faoliyatlaridan biri hisoblanadi. 
Falsafiy jihatdan ilmiy bashoratni koʻrib chiqish bir qancha qiziqarli savollarni tugʻdiradi: Bashorat 
qilish qanchalik mumkin? Bashorat qilish faqat bilishga bogʻliqmi yoki inson tafakkuriga ham 
bogʻliqmi? Ilmiy bashoratning falsafiy mazmuni va u qanday asoslar orqali shakillanadi? Mazkur 
maqolada ushbu koʻtarilgan savollarga javob berishga harakat qilinadi. Muallif, mazkur mavzuni 
tahlil qilish orqali bashorat tushunchasining falsafiy jihatlarini tushuntirgan holda, ularning nazariy 
negizlarini ham ko’rsatib o’tadi. Shu bilan birga, bu jarayonda ilmiy bashoratning bilishga asoslangan 
analitik mexanizmlar bilan insonning ijodiy va intuitiv qobiliyatlari o‘rtasidagi bog‘liqliklar yoritib 
beradi. Shuningdek, maqolada bashorat qilishning zamonaviy ilm-fan taraqqiyoti bilan qanday 
aloqadorligi va uning ijtimoiy hayotdagi o‘rni tahlil qilinadi.  

Kalit soʻzlar: Bashorat, prognoz, determinizm, falsafa, din, nazariya, metodologiya, ilmiy 
bashorat, globalizm, probalistik modellar, sinergetika. 

PHILOSOPHICAL INTERPETATION OF THE CONCEPT OF PREDICTION 

 
ABSTRACT 

Scientific foresight is a form of knowledge that reflects humanity’s aspiration to predict, 
envision, and shape the future. From a philosophical perspective, examining scientific foresight raises 
several intriguing questions: To what extent is foresight possible? Does prediction depend solely on 
knowledge, or is it also contingent on human cognition? What is the philosophical essence of 
scientific foresight, and through what foundations is it established? This article attempts to address 
these questions. Additionally, this article provides a philosophical analysis of the concept of scientific 
foresight and explores its theoretical underpinnings. 

Key words: Foresight, prediction, determinism, philosophy, religion, theory, methodology, 
scientific forecasting, globalism, probabilistic models, synergetic. 

ФИЛОСОФСКАЯ ИНТЕРПРАТЕЦИЯ ПОНЯТИЯ ПРОГНОЗИРОВАНИЯ 
 

АННОТАЦИЯ 
Научное предвидение — это форма знания, отражающая стремление человечества 

предвидеть, представлять и определять будущее. Рассмотрение научного предвидения, с 
философской точки зрения, порождает ряд интересных вопросов: насколько возможно 
предсказание? Зависит ли предвидение только от знания или от человеческого мышления? 
Каково философское содержание научного предвидения и на каких основаниях оно 
утверждается? В данной статье предпринята попытка ответить на эти поставленные вопросы. 
Также в этой статье философски анализируется понятие научного предвидения и изучаются 
его теоретические основы. 

Ключевые слова: Предвидение, прогноз, детерминизм, философия, религия, теория, 
методология, научное предвидение, глобализм, вероятностные модели, синергетика. 

 
Kirish va mavzuning dolzarbligi. Ilmiy bashorat - bu maʼlum bir hodisaning kelgusidagi 

rivojlanish jarayonlarini yoki natijalarini ilmiy asoslar orqali oldindan aytishdir. Ilmiy bashorat 
odatda ilmiy metodologiyaga tayanadi. U hodisalarning oʻzgarish dinamikasini, sabab-oqibat 
aloqalarini aniqlash, modellar tuzish va tajribalar orqali tasdiqlashga asoslanadi. Shunday qilib, ilmiy 
bashoratning falsafiy mazmuni, bir tomondan, tabiiy va ijtimoiy qonuniyatlarni tushunishdan, 
ikkinchi tomondan esa, bu qonuniyatlarni amaliy qoʻllash orqali kelajak haqida aniq bilim olishdan 
iborat. Ilmiy bashorat tushunchasi asosan faylasuflar va olimlar tomonidan koʻp qirrali tahlil qilingan. 
Xususan, “Aristotelning falsafiy asarlarida bashorat qilinadigan hodisalarning muhimligi va ularni 
oldindan bilish imkoniyati haqida fikr yuritilgan. Aristotel bashorat qilishni bilish jarayoni bilan 
bogʻlagan va uni sof nazariy bilimlar doirasida talqin qilgan” [1, 23-b]. Keyinchalik, Kant va Gegel 
kabi faylasuflar ilmiy bashorat va bilishning imkoniyatlarini oʻrganishgan. Ayniqsa, Kant bilishning 
chegaralarini koʻrib chiqish orqali ilmiy bashoratning qanchalik ishonchli ekanligini tahlil qilgan. U 
ilmiy bilishning empirik koʻrsatmalarga asoslanganligini taʼkidlagan va bashorat qilishda tajribaning 
muhimligini qayd etgan. Ilmiy bashoratning falsafiy mazmunini toʻliq anglash uchun, avvalo 
determinizm tushunchasini oʻrganish lozim. Determinizm qonuniyati boʻyicha, barcha hodisalar 
oʻzaro bogʻliq va sababiy aloqalarga asoslanadi. Bu falsafiy qarash bashorat qilishning nazariy 
asoslarini mustahkamlaydi, chunki sabab-oqibat zanjirini tushunish orqali kelajakni bashorat qilish 
mumkin boʻladi. Masalan, Nyuton mexanikasidagi sabab-oqibatlikni tushunish orqali kelajakdagi 
hodisalarni bashorat qilish mumkin. Falsafiy determinizm shuni taʼkidlaydiki, agar biz tabiatning 
barcha qonuniyatlarini bilsak, unda kelajakni aniq bilib olishimiz ham mumkin boʻladi. Ammo bu 
nazariya keyingi falsafiy rivojlanishlarda, ayniqsa kvant mexanikasi kashfiyoti bilan tanqid ostiga 
olindi. “Falsafiy determinizmga qarama-qarshi boʻlgan indeterminizm qarashlari esa, hodisalar 
rivojida tasodifning muhim oʻrni borligini taʼkidlaydi. Ayniqsa, kvant nazariyasi shuni koʻrsatadiki, 
tabiatda baʼzi jarayonlar tasodifiy va oldindan aytib boʻlmaydigan xususiyatlarga ega” [2, 44-b]. Bu 
esa ilmiy bashoratning imkoniyatlarini cheklaydi. XX asr boshlarida kvant nazariyasi rivojlanishi 
bilan bashorat qilishning probabilistik yondashuvlari shakllandi. Kvant mexanikasi shuni koʻrsatdiki, 
baʼzi jarayonlarni mutlaq aniqlikda bashorat qilish mumkin emas, balki ularning rivojlanish 
ehtimolligini hisoblash mumkin. “Shunday qilib, probabilistik yondashuvlar bashorat qilish 
jarayonida muhim oʻrin tutdi. Kvant mexanikasida bashorat qilish masalasi Heizenbergning noaniqlik 
prinsipi orqali yoritilgan” [3, 77-b]. Unga koʻra, zarrachalarning holatini aniq bilishning iloji yoʻq, 
faqat maʼlum bir ehtimollik darajasida bu jarayonlarni oldindan bilish mumkin. Bu yondashuv 
falsafiy jihatdan ilmiy bashoratning aniqlik chegaralarini qayta koʻrib chiqishga majbur qildi. 
“Probabilistik yondashuvlar tabiiy va ijtimoiy fanlarda ham keng qoʻllanila boshlandi. Masalan, iqlim 
bashorati, iqtisodiy prognozlar va demografik oʻzgarishlar probabilistik modellar orqali oldindan 

aytiladi” [4, 56-b]. Bu modellar ilmiy bashoratning ishonchli boʻlishi uchun ehtimollikni aniq 
hisoblash imkonini beradi.  

Ilmiy bashorat texnologik taraqqiyot bilan ham chambarchas bogʻliq. Texnologik rivojlanish 
insoniyatga kelajakni yanada aniqlik bilan bashorat qilish imkonini beradi. Masalan, kompyuter 
texnologiyalari va sunʼiy intellektning rivojlanishi bashorat qilishning yangi usullarini ochib berdi. 
Modellashtirish va katta hajmdagi maʼlumotlar tahlili orqali kelajakdagi hodisalarni bashorat qilish 
osonlashdi. Shuningdek, texnologik taraqqiyot ilmiy bashoratning falsafiy asoslarini ham qayta 
koʻrib chiqishga sabab boʻldi. Masalan, sunʼiy intellekt yordamida insonning bashorat qilish 
imkoniyatlarini oshirish masalasi falsafiy munozaralarga sabab boʻlmoqda. Inson aqlidan mustaqil 
bashorat qilish mumkinmi yoki bu jarayon har doim inson tafakkuri bilan bogʻliq boʻladimi? Ilmiy 
bashorat tushunchasi falsafiy tahlil uchun keng qamrovli mavzudir. Ilmiy bashoratlarni oʻrganish, 
nafaqat ilmiy bilimlarning aniqligini oshirish, kelajak taraqqiyot tendensiyalarini belgilsh uchun ham 
muhim hisoblanadi. Xuddi shu sanab oʻtilgan sabablar mazkur maqolaning dolzarbligini belgilab 
beradi.  

Metodlar va oʻrganilganlik darajasi. Bashorat tushunchasining shakllanishi murakkab 
tarixiy va falsafiy genezisga ega boʻlib, bu tushuncha koʻplab davrlar, madaniyatlar va falsafiy 
oqimlar orqali rivojlangan. Bashorat, yaʼni kelajakni oldindan bilish yoki koʻrish gʻoyasi qadimgi 
dinlar, falsafiy tizimlar va madaniy anʼanalar doirasida shakllangan. Qadimgi jamiyatlarda bashorat 
tushunchasi ilohiy va diniy ahamiyat kasb etgan. Misr va Mesopotamiya madaniyatlarida 
bashoratchilar (orakullar) orqali ilohiy xabarlar va kelajak voqealari haqida bilishga intilish keng 
tarqalgan edi. Yunon falsafasi va diniy amaliyotlarida ham bashorat muhim oʻrin tutgan. Delfi 
orakuli, Apollon xudosi orqali kelajak haqida maʼlumot beradigan eng mashhur orakullardan biri 
hisoblanadi. Platon va Aristotel kabi faylasuflar bashorat va uning ilmiy yoki irratsional manbalari 
haqida mulohazalar yuritishgan. 

Falsafiy nuqtai nazardan bashorat tushunchasi tarixiy shakllanishini keltiradigan boʻlsak: 
qadimgi yunon faylasuflari bashorat tushunchasiga turli xil falsafiy yondashuvlar bilan qarashgan. 
Bu tushuncha koʻpincha insonning ilohiy bilim va qismat bilan bogʻliqligini aks ettirgan boʻlsada, 
har bir faylasuf uni oʻz falsafiy tizimida oʻziga xos tarzda talqin qilgan.  

Platon bashoratni insonning aqliy va ruhiy qobiliyatlari bilan bogʻlagan. Unga koʻra, bashorat 
va ilohiy bilimlar inson ongining yuqori darajasiga, yaʼni ilohiy ilhom bilan bogʻliq boʻlib, bu 
qobiliyat insonga maʼlum bir darajada ilohiy dunyo bilan bogʻlanishga imkon beradi. “Platon oʻz 
asarlarida bashoratni, ayniqsa, “Faylasuf-qirolicha” konsepsiyasi orqali talqin qilib, bashorat 
qobiliyatiga ega boʻlgan kishilarni yuqori darajali aqliy va maʼnaviy qobiliyatlarga ega shaxslar deb 
biladi” [5, 125-140-b]. 

Qadimgi hind falsafasidagi veda va upanishadlar, ibodat va harakatlar zamirida kelajak 
tuzilishi, falsafiy va diniy qarashlar sifatida aks etgan. Qadimgi hind falsafasida ham sabab oqibat 
zanjiri sifatida karma tizimi, yaʼni harakatlar kelajakni belgilashi, harakatlarga koʻra natijalar, 
bashorat sifatida talqin qilingan. 

Qadimgi Xitoy falsafasida ham bashorat qilish, muhim oʻrin egallagan.  Masalan, 
“Oʻzgarishlar kitobi” hisoblangan I Tsin geksagramlarini talqin qilish orqali kelajakni bashorat qilish 
uchun ishlatiladigan qadimgi Xitoy matni hisoblanadi. I Tsin asosiy gʻoyasi - hamma narsaning 
doimiy oʻzgarishi va oʻzaro bogʻliqligi. Ushbu matn hozirgi vaziyatni tushunish va geksagramlar 
asosida yuzaga kelishi mumkin boʻlgan natijalarni bashorat qilish uchun ishlatiladi” [6, 12-13-b].  

Daosizm esa meditatsiya orqali asliyatga qarash, shuningdek kuzatish va asl qonuniyatlarni 
tushunish orqaligina kelajakni bashorat qilish mumkinligini taʼkidlaydi. Ushbu taʼlimot boʻyicha 
harakat(sabab) va bashorat(oqibat) umumiy dao yaʼni barqaror qonuniyatni tashkil etadi. 

Oʻrta asrlarda bashorat tushunchasi falsafiy jihatdan chuqur oʻrganilgan va koʻp jihatdan diniy 
va ilohiy bilimlarning taʼsirida muhokama qilingan. Shuningdek, bashorat tushunchasi oʻrta asrlarda 
diniy eʼtiqod, inson taqdiri va inson erkinligi kabi falsafiy munozaralar bilan chambarchas bogʻliq 
boʻlgan. Ushbu davr Gʻarb faylasuflarining bashorat va olam toʻgʻrisidagi fikrlari xristian 
dunyoqarashi bilan yoʻgʻrilgan.  

“Ilk Xristian falsafasida Avliyo Avgustin ongda universallar mavjudligini va bu universallarni 
tushunish uchun inson ongi Xudo tomonidan yoritilganligini taʼkidlab, yorugʻlik va ichki soʻzlar 
nazariyasini ishlab chiqdi. Uning taʼkidlashicha Xudo absolyut bilimga va oldindan barcha narsalarni 
bilish imkoniyatiga ega” [7, 17-b]. 

“Islom falsafasi oʻrta asrlarda bashoratni koʻproq aqliy va ilohiy bilishning uygʻunligi sifatida 
talqin qilgan. Al-Farobiy bashoratni insonning aql va tasavvuri bilan bogʻlab, bashoratni insonning 
ilohiy ilhom orqali bilish qobiliyati sifatida izohlagan. U bashoratni ong va tasavvur oʻrtasidagi 
bogʻliqlik orqali tushuntirgan” [8, 263-279-b]. Oʻrta asrda bashorat tushunchasi falsafiy jihatdan 
diniy ilohiy bilish, aql va tasavvurga asoslangan edi. Bashorat koʻpincha insonning ilohiy bilimlar 
bilan bogʻlanishi va kelajakni oldindan bilish qobiliyati sifatida koʻrilgan. 

Uygʻonish davrida bashorat tushunchasi diniy, ijtimoiy va ilmiy sohalarda sezilarli darajada 
rivojlandi va oʻsha davr gʻoyalari va hodisalarining taʼsiri ostida oʻziga xos talqinlarga ega boʻldi. 
Endilikda bu davrda mantiq, kuzatuv va eksperimentlar har qanday faraz yoki qarashlarni shuningdek 
shaxsiy ishonchga asoslangan fikrlarni tekshira boshladi. Bashorat qilish qatʼiy mezonlarga 
asoslangan holda dunyoning umumiy ilmiy manzarasi shakllana boshladi. Uygʻonish davrida 
bashoratning ilmiy va aqliy asoslari ham oʻrganila boshlandi. Bu davrda tasavvur va bashorat inson 
psixikasi va ruhiy qobiliyatlari bilan bogʻliq deb qaralgan. Faylasuflar bashorat va ongni oʻrganishda 
tasavvur kuchining roli haqida bahslashganlar [9, 561-591-b]. Tasavvur va bashoratning bu kabi 
tushuntirishlari yangi ilmiy qarashlar bilan bogʻlangan. 

“XV-XVI asrlarda Gʻarb falsafiy maktablarida ilmiy bashorat tushunchasi turli falsafiy 
yondashuvlar orqali rivojlantirildi. XV-XVI asrlarda Gʻarbda Aristotel va Neoplatonizmning falsafiy 
yondashuvlari dominant edi. Bu maktablar bashoratni asosan ilmiy va tabiat qonunlari bilan 
izohlashga harakat qilishgan. Neo-Platonizm bashoratni insonning ruhiy va ilohiy tabiat bilan 
bogʻlanishi sifatida talqin qilgan, bu esa ilmiy bilish jarayonini ham ilohiy nuqtayi nazardan 
tushuntirishga yordam bergan”. “Biroq ilmiy bashoratga boʻlgan munosabatda empirizm yondashuvi 
XVI asrning oxirida sezilarli taʼsir koʻrsatdi. Frensis Becon va Galileo Galiley ilmiy bashoratni tajriba 
va kuzatishga asoslashga eʼtibor qaratgan” [10, 85-b]. Bu davrda ilmiy nazariyalarni sinash va 
kelajakdagi hodisalarni bashorat qilish jarayonida ilmiy tajribalar muhim oʻrin egallay boshlagan edi.   

XV-XVI asrlarda Gʻarb falsafiy maktablari ilmiy bashoratga nisbatan koʻplab yondashuvlarni 
taklif qilishdi. Aristotelizm va neoplatonizm bashoratni ilohiy va tabiiy qonunlarga bogʻlashga 
harakat qilgan boʻlsa, empirizm esa tajriba va kuzatish orqali bashoratni ilmiy asosda amalga 
oshirishga eʼtibor qaratgan. 

XVII-XVIII asrlarda bashorat tushunchasi falsafiy, diniy va siyosiy maʼnolarda keng talqin 
etilgan. Faylasuflar bashoratni ilohiy qonunlar, siyosiy hokimiyat va diniy reformatsiyalar bilan 
bogʻlashga harakat qilishgan. Bashorat bu davrda nafaqat kelajakni oldindan koʻrish, balki siyosiy va 
ijtimoiy oʻzgarishlarning vositasi sifatida tushunilgan. 

XX asrda bashorat tushunchasining falsafiy talqini psixologiya, teologiya va ijtimoiy-siyosiy 
gʻoyalar bilan bogʻliq ravishda keng oʻrganilgan. XX asrda bashorat tushunchasi siyosiy prognoz va 
strategiyalar bilan ham bogʻliq tarzda koʻrib chiqilgan. George Eliot oʻzining “Romola” nomli asarida 
bashoratni tarixiy ilmiy izlanishlar natijasida yuzaga keladigan siyosiy tahlil va kelajakni oldindan 
bilish usuli sifatida talqin qilgan [11, 233 – 259]. Bu talqin bashoratni aql va tarixiy tadqiqotlar orqali 
kelajakni bilish vositasi sifatida qabul qilgan. XX asrda bashorat tushunchasining falsafiy talqini 
ijtimoiy-siyosiy, iqtisodiy gʻoya va masalalar bilan bogʻliq ravishda keng koʻlamda tadqiq qilindi. 

XXI asrning dastlabki choragi falsafiy tadqiqotlari tahlil qilinarkan ilmiy bashorat 
maʼlumotlarni koʻp qirrali tahlil qilish, global oʻzgarishlarni tushunish, ijtimoiy muammolarni koʻra 
bilish, va ilmiy jarayonlarining qiymatlarini tahlil qilish yuzasidan keng tadqiq qilindi.  

Tadqiqot olib borish davomida tizimlilik, nazariy-deduktiv xulosa chiqarish, analiz va sintez, 
tarixiylik va mantiqiylik, sinergetika kabi ilmiy-falsafiy tamoyillardan foydalanildi. 

Muhokama va natijalar. Prognozlash tushunchasi antik va oʻrta asrlarning mistik, diniy 
usullaridan hozirgi zamonning murakkab ilmiy-matematik modellarigacha boʻlgan transformatsion 
yoʻlni bosib oʻtdi. Bu esa inson faoliyatining turli sohalarida kelajakni yanada aniqroq bashorat qilish 
imkonini yaratdi.  

Dastlabki tartibsiz holatdan tartib holatiga oʻtishda fanda tizim, tartib va klassifikatsiyalar 
shakllandi. “Bu qanday paydo boʻlgan?” degan savol har qanday jarayonga beriladigan dastlabki 
savol boʻlsa, “buning mavjudligi nimalarga asoslanadi?” degan savol esa unga nisbatan beriladigan 
ikkinchi savol hisoblanadi. Tizimlashtirishdagi uchinchi savol: “bu nima bilan tugaydi, buning 
taʼsirida nima vujudga keladi?” degan ma’noda keladi. 

Agar vaqt matritsasi kesimida ushbu savollarni qiyoslasak “bu qanday paydo boʻlgan?” – 
oʻtmishni, “Buning mavjudligi nimalarga asoslanadi?” – bugunni va “Bu nima bilan tugaydi, buning 
taʼsirida nima vujudga keladi?” – kelajak (bashorat)ni anglatadi.  

Masalan bu yerda, oʻrganilayotgan jarayon yoki obyektning miqdori, oʻlchami, sifati u bilan 
bogʻliq barcha maʼlumotlar – oʻtmish. Maʼlumotlarni mantiqlashtirish, asoslash, eksperimentlarni 
tasdiqlash uchun faraz va nazariyalar ishlab chiqish – bugun. Kuzatuvda olingan maʼlumotlarning 
mantiqiy, nazariy modellarining, boshqa jarayonlar bilan aloqasi, kelajakdagi trayektoriyasini 
belgilash, taxminiy kompelyativ protseduralari – kelajak yaʼni bashorat hisoblanadi. Buning qisqacha 
mexanizmi quyidagicha: kuzatuv --> dalil-->prognoz. Kuzatuv, dalil va bashorat tsiklik tarzda vaqt 
va faoliyatga proporsional shaklda, har qanday fanlar arxitekturasini axborot eroziyasidan tozalaydi, 
noaniqlikdan aniqlikka, tartibsizlikdan tartibga oʻtqazadi. 

Keling, fanda tartibsizlikdan tartibga oʻtish jarayonini aniq bir misol - iqlim tadqiqotlari 
yordamida koʻrib chiqaylik.       Bu qanday sodir boʻldi? 
(Oʻtmishda): Tadqiqotchilar harorat, yogʻingarchilik, atmosferadagi karbonat angidrid 
konsentratsiyasi va boshqa parametrlar kabi tarixiy iqlim maʼlumotlarini toʻplaydi. Ushbu 
maʼlumotlar turli manbalardan toʻplanadi: muz yadrolari, daraxt halqalari, tarixiy yozuvlar va boshqa 
usullar. Bu maʼlumotlarning barchasi Yerning oʻtmishdagi iqlimi haqida maʼlumot beradi. 

Bu mavjudlikning asosi nima? (Hozirgi): Yigʻilgan maʼlumotlarga asoslanib, olimlar hozirgi 
iqlim sharoitlarini tushuntirishga yordam beradigan iqlim modellarini ishlab chiqadilar. Ular quyosh 
radiatsiyasi, issiqxona gazlari, okean oqimlari va boshqalar kabi turli omillarning oʻzaro taʼsirini 
tahlil qiladilar. Ushbu bosqichda mavjud nazariyalarni tasdiqlash yoki rad etish uchun koʻplab 
tajribalar va gipoteza sinovlari oʻtkaziladi. Bu hozirgi iqlim jarayonlarini va ularning atrof-muhitga 
taʼsirini tushunishga yordam beradi. 

Bu qanday tugaydi, bundan nima chiqadi? (Kelajak): Olimlar ishlab chiqilgan modellar va 
nazariyalardan foydalanib, kelajakdagi iqlim haqida bashorat qiladilar. Ular harorat, dengiz sathi, 
ekstremal ob-havo hodisalari chastotasi va boshqa iqlim parametrlaridagi mumkin boʻlgan 
oʻzgarishlarni prognoz qiladilar. Ushbu prognozlar iqlim oʻzgarishiga moslashish va yumshatish 
strategiyalarini ishlab chiqish uchun ishlatiladi. 

Ilmiy bashorat va noilmiy bashoratlar ikkalasi ham kelajakni belgilashga va tavsiflashga 
qaratilgan, lekin ushbu iboralarning farqi juda katta. Ilmiy bashorat maʼlumotlarni toʻplash, ularni 
tizimlashtirish, kuzatuv, eksperimentlarga asoslanadi. Ularning asoslari undan oldingi mantiqiy va 
kuzatuv – tajribadan olingan maʼlumot hisoblanadi. Ular tekshirish, qaytarilish mexanizmidan 
soʻnggina haqiqatga aylanadi.  

Noilmiy bashoratlar tekshirilmagan maʼlumot, intuitsiya va shaxsiy qarashlardan iborat. 
Noilmiy bashorat aniq mantiqiy tuzilmadan tashkil topmaydi va ularni tekshirish mezonining 
universal mexanizmi mavjud emas. Ular fol ochish, astrologiya, shaxsiy kuzatuv va qarashlardan 
tashkil topadi va odatda, “nega?” va “nima uchun?” kabi savollarga javob bermaydi. Ular odatda 
jiddiy tekshiruv va tasdiqlash mezonlaridan oʻtmaydi. Ular nochiziqli metodlar va shaxsiy faktlardan 
tashkil topganligi sababli ulardan olingan natijalarni barcha jarayonlarga qoʻllash mumkin emas. 
Koʻpincha noilmiy bashoratlar shaxsiy manfaatlar, shaxsiy qiziqishlar va ishontirish uchun 
ishlatiladi. 

Lekin har qanday jarayonning nochiziqli harakatlari yoki nochiziqli tizimlar noilmiy 
sohalarga oid emas, gap shundaki, obyekt yoki jarayon bashorat qilinishi uchun tizim holatida va 
chiziqli faoliyat amalga oshirishi kerak. Nochiziqli tizimlarda harakat mexanizmidagi elementlardagi 
faoliyatida proporsiyalar taʼminlanmaydi, kirish elementlari va chiqish elementlari orasida chiziqli 
faoliyat amalga oshmaydi. Nochiziqli tizimlardagi kichik harakatlar katta oqibatlarga olib kelishi, 
yoki dissipativ harakatdagi, kollektiv harakatdagi natijalar alohida holatlarda kuzatilmaydi. Shuni 

taʼkidlash lozimki nochiziqli tizimlarni prognozlashtirish murakkabligi ularning noilmiy ekanligini 
anglatmaydi. Noilmiy bashorat aslini olganda nochiziqlilik bilan bogʻliq emas. 

Noilmiy bashoratlar qadimda barcha jarayonlarga nisbatan qoʻllanilgan. Masalan mif va 
afsonalar orqali kelajakni tavsiflash ham noilmiy bashorat turkumiga mansub. Bugunga kelib noilmiy 
tavsiflanadigan jarayonlar kamligi fan taraqqiyot rivojlanib koʻplab jarayonlar tadqiq qilinib, 
tizimlanib ularni harakatlari oʻrganilib, bashoratlarda tekshirilib ular tasdiqlangan. Shu bois noilmiy 
bashoratlar ilmiy bashoratlarga oʻz oʻrnini boʻshatib bergan. Faqatgina ilmiy patologik muammolarga 
nisbatan noilmiy bashoratlar saqlanib qolgan. Ilmiy patologik muammolar sirasiga asoslab ham, inkor 
qilib ham boʻlmaydigan jarayonlar va obyektlar kiradi. Masalan oʻzga sayyoraliklar borligini 
tasdiqlab ham, yoʻqligini asoslab ham boʻlmaydi. Chunki tahlil, oʻrganish va maʼlumotlar yigʻish 
doirasi cheklangan, shu sababli ham koʻpgina noilmiy bashoratlar shu kabi patologik muammolarda 
qolgan xolos. 

Borliq determenizm zanjiridagi voqealarning ketma – ketligi xisoblansa, ular koʻlam va 
hajmga egadir. Agar borliq koʻlam va hajmga ega xarakatdagi mexanizm boʻlsa, ushbu 
mexanizmning tizim xolati uning tavsifidir. Tizimning umumiy koʻrsatkichlariga koʻra uning 
kelajakdagi xarakatlarini modellashtirish yoki rejalashtirish bashorat xisoblanadi. Umumiy 
koʻrsatkichlar barqaror va beqaror, chiziqli va chiziqsiz, oʻzgarmas va oʻzgaruvchan boʻlishi 
mumkin. Umumiy xarakat yoki faoliyatdagi mexanizmlarning takroriyligi, gomogenligi uzviyligi va 
barqarorligi ushbu jarayonlarni tizim sifatida tavsiflasa. Ushbu tizimning xususiyatlaridagi takroriy, 
barqaror, uzviy va tashqi taʼsirlarga bosqichli moslashuvi reaksiyalari orqali uning kelajak 
trayektoriyasi belgilash – bashorat xisoblanadi. 

Bashorat birinchi navbatda aqliy rekonstruksiya hisoblanib, jarayonning kelajagi tafakkurda 
modellashadi, model odatda kuzatilgan vaziyatlarda mavjud tendensiyalar saqlansa, davom etsa, u 
holatda yuzaga kelishi mumkin boʻlgan voqealarni bashorat qilish uchun ishlatiladi. Shuningdek 
maqsadlarga erishishning muqobil usullari sifatida ham bashorat ahamiyatlidir. 

Trafikni bashorat qilish modellari transport tizimlarini optimallashtirish va tirbandlikni oldini 
olish uchun transport maʼlumotlarini, yoʻl sharoitlarini va boshqa omillarni tahlil qiladi. Intellektual 
transport tizimlari svetoforlarni boshqarish va yoʻllardagi harakatni optimallashtirish uchun 
bashoratlardan foydalanadi. Logistika kompaniyalari etkazib berish yoʻnalishlarini rejalashtirish va 
inventarni boshqarish uchun prognozlardan foydalanadilar. Ayni sohada oʻtkazilgan tadqiqotlarga 
koʻra, qisqa muddatli trafikni bashorat qilish va marshrutlarni optimallashtirish uchun sunʼiy neyron 
tarmoqlardan (ANN) foydalanilmoqda. Tadqiqot shuni koʻrsatdiki, bunday modellar vaqt va 
resurslarni tejab, yoʻl harakati sharoitlarini aniq prognozlash va marshrutlarni optimallashtirish 
imkonini beradi [11, 18-b]. Vaqt, makon va chastota omillari asosida yoʻlovchilar hajmini prognoz 
qilish uchun DTMGP kabi gibrid modellardan foydalanish, bashorat qilishning aniqligi va harakatni 
boshqarishni sezilarli darajada yaxshilaydi [12, P. 935-946]. 

Ijtimoiy fanlarni bashorat qilish modellari jamoatchilik fikri va xatti-harakatlaridagi 
oʻzgarishlarni bashorat qilish uchun ijtimoiy tarmoqlar, soʻrovlar va boshqa manbalardan olingan 
maʼlumotlarni tahlil qiladi. Siyosiy kampaniyalar strategiyalarni rejalashtirish va saylovlarni 
oʻtkazish uchun prognozlardan foydalanadi. Marketing kompaniyalari reklama kampaniyalarini 
ishlab chiqish va mahsulotlarni ilgari surish uchun prognozlardan foydalanadilar. 

Ilmiy prognozlash keng amaliy modullarga ega va hayotning turli sohalarida muhim rol 
oʻynaydi. Bu sizga asosli qarorlar qabul qilish va kelajak uchun harakatlarni rejalashtirishga yordam 
beradi, bu esa hayot sifatini yaxshilashga va turli jarayonlar samaradorligini oshirishga yordam 
beradi. Zamonaviy texnologiyalar va usullar rivojlanishda davom etib, prognozlash va uning aniqligi 
va dolzarbligini oshirish uchun yangi imkoniyatlar ochmoqda. 

Ilmiy bashoratning oldindan aytib boʻlmaslik va noaniqlik, maʼlumotlar cheklovi, axloqiy va 
ijtimoiy oqibatlari, sharhlash va qoʻllash muammosi bilan bogʻliq bir qator kamchiliklarini qayd etish 
mumkin. 

Yutuqlarga qaramay, koʻplab tizimlar murakkabligi va chiziqli boʻlmaganligi sababli juda 
oldindan aytib boʻlmaydigan boʻlib qolmoqda. Modellar har doim ham barcha oʻzgaruvchilar va 
mumkin boʻlgan oʻzaro taʼsirlarni hisobga olmaydi, bu esa bashoratlarda noaniqlikka olib keladi. 



МАРКАЗИЙ ОСИЁ РЕНЕССАНСИ ЖУРНАЛИ | ЖУРНАЛ РЕНЕССАНСА ЦЕНТРАЛЬНОЙ АЗИИ | JOURNAL OF CENTRAL ASIAN RENAISSANCE                  №3 | 2024 

82 

Ilmiy bashorat mavjud maʼlumotlarning sifati va miqdoriga juda bogʻliq. Toʻliq boʻlmagan, 
notoʻgʻri yoki buzilgan maʼlumotlar prognozlarning aniqligini sezilarli darajada kamaytirishi 
mumkin. Bundan tashqari, baʼzi hududlarda maʼlumotlarni yigʻish qiyin yoki imkonsiz boʻlishi 
mumkin. 

Ilmiy bashoratlar, ayniqsa, ijtimoiy va iqtisodiy sohalarda, shaxslar va tashkilotlarning xatti-
harakatlariga taʼsir qilishi mumkin. Masalan, iqtisodiy prognozlar bozorda vahima yoki spekulyativ 
harakatlarni keltirib chiqarishi mumkin. Bu olimlarni bashoratlarining mumkin boʻlgan oqibatlarini 
koʻrib chiqishga va axloqiy tarzda harakat qilishga chaqiradi. 

Hatto aniq prognozlar ham notoʻgʻri talqin qilinishi yoki notoʻgʻri ishlatilishi mumkin. Modelni 
yoki uning cheklovlarini yetarli darajada tushunmaslik notoʻgʻri qarorlarga olib kelishi mumkin. Bu 
nafaqat toʻgʻri bashorat qilish, balki ularni toʻgʻri talqin qilish va qoʻllash muhimligini taʼkidlaydi. 

Xulosa. Ilmiy bashorat bizning kelajakni bashorat qilish va rejalashtirish qobiliyatimizni 
sezilarli darajada oshirgan kuchli vositadir. Biroq, barcha yutuqlarga qaramay, kamchiliklar va 
cheklovlardan xoli emas. Zamonaviy ilm-fan ularni engish, bashorat qilishni yanada aniq, ishonchli 
va axloqiy me’yorlarga moslashtirishga intilishda davom etmoqda. Bu jihatlar boʻyicha falsafiy 
mulohaza yuritish prognozlashning hayotimizdagi mohiyati va rolini yaxshiroq tushunishga, 
shuningdek, uning natijalari va qoʻllanilishiga tanqidiy yondashish imkonini beradi. Ilmiy bashorat 
tushunchasi falsafiy tahlil uchun keng qamrovli mavzudir. Bashorat qilishning falsafiy mazmuni 
sabab-oqibat aloqalari, ehtimollik nazariyalari va texnologik taraqqiyot bilan bogʻliqdir. Falsafiy 
deterministlar bashorat qilishni aniq bilim olishning imkoniyati sifatida koʻrsalar, skeptiklar va 
indeterminizm tarafdorlari bu jarayonni cheklangan deb biladilar. 

